
MINUTI

Il-Minuti tal-Laqgħa Nru. 78 li saret fl-24 ta’ April, 2002, ġew konfermati.

  THE CHAIRMAN (Onor. Leo Brincat): Illum fuq l-aġenda fil-fatt għandna tliet items li huma l-parti konklussiva tar-Rapport ta’ l-Awditur Ġenerali għas-sena 2000 fejn nittrattaw l-auditing of assessments maħruġa għas-self-employed bejn l-1997 u l-year of assessment 2000; diskussjoni dwar coverage minn stazzjonijiet televiżivi tal-procedures ta’ dan il-Kumitat u r-rapporti annwali u stqarrijiet finanzjarji ta’ l-Awtorita` tax-Xandir għall-1999 u 2000, estimi ta’ l-istess awtorita` għas-snin 2001 u 2002, u r-Rapport Annwali għall-2001.  

RAPPORT ANNWALI TA’ L-AWIDITUR ĠENERALI GĦAS-SENA 2000 – Kont.

  THE CHAIRMAN:  Peress li jidher li m’hawnx korrispondenza nistgħu ngħaddu għall-ewwel item li għandna għad-diskussjoni u nistieden fuq il-mejda magħna lill-Awditur Ġenerali flimkien ma’ xi uffiċjali mill-NAO u anke lis-segretarju permanenti fil-Ministeru tal-Finanzi flimkien ma’ xi uffiċjali mid-Department of Inland Revenue.  

Is-Sur Joseph G. Galea, is-Sur Joseph Scicluna, is-Sur Carmel Conti, is-Sur Anthony Vella u Ms.  Vanessa Tonna ħadu posthom madwar il-Mejda.

  THE CHAIRMAN:  Bil-permess tagħkom nixtieq forsi nibda jien to set the ball rolling.  Jekk wieħed iħares lejn ir-Rapport ta’ l-Awditur Ġenerali li għandna quddiemna għad-diskussjoni, jara li saru diversi rakkmandazzjonijiet dwar din l-item.  Għalhekk forsi jkun tajjeb li s-sinjuri preżenti hawnhekk jaġġornawna ftit dwar liema minn dawn ir-rakkmandazzjonijiet ġew implimentati sal-lum u fir-rigward ta’ dawk li għadhom ma ġewx implimentati forsi ningħataw data tentattiva biex inkunu nafu meta dawn se jiġu tackled u riżolti min-naħa tad-dipartimenti konċernati. 

Is-Sur Scicluna.

  IS-SUR JOSEPH SCICLUNA (Segretarju Permanenti fil-Ministeru tal-Finanzi):   Mr Chairman, illum il-kummissjarju tat-taxxi interni jinsab imsiefer u allura minfloku hawn żewġ diretturi mid-dipartiment ta’ l-inland revenue, is-Sur Anthony Vella li huwa director operations u s-Sur Carmel Conti li huwa director tax audits.

Mr Chairman, peress li din l-issue hija waħda teknika ħafna forsi nistedinhom jieħdu item item tar-recommendations kif qed tissuġġerixxi inti u jgħidu x’sar jew x’se jsir.  

  IS-SUR ANTHONY VELLA (Director Operations, Department of Inland Revenue):   Mr Chairman, biex wieħed jifhem eżattament ir-rapport li għamel l-awditur, wieħed bilfors irid iżomm f’moħħu t-tibdil estensiv li sar fl-inland revenue as from year of assessment 1999. Bħalma jaf kulħadd, fl-1999 l-amministrazzjoni kienet konxja li fl-inland revenue kien wasal iż-żmien li jsir tibdil estensiv għaliex l-organizzazzjoni kienet fi stat fejn kien hemm backlog ta’ mijiet ta’ eluf ta’ assessments, l-organizzazzjoni investigattiva tad-dipartiment kienet waqgħet lura u ma kenitx qed tlaħħaq ma’ l-investigazzjonijiet li kellha tagħmel u allura ġie deċiż li b’xi mod insibu tarf ta’ kif is-sistemi għandhom jiġu rranġati.

Fl-1999 iddaħħlu ħafna riformi, fosthom il-mandatory self-assessment.  Dan fisser li l-oneru ta’ l-assessment ġie shifted minn fuq il-kummissarju għal fuq it-taxpayer.  Fl-1999 ġiet ukoll imdaħħla s-simple tax declaration u b’hekk numru essenzjali ta’ taxpayers issa sabu li ġie ffaċilitat ħafna għalihom ix-xogħol ta’ meta għandhom jibagħtu r-return tat-taxxa.   

Fir-rapport tiegħu l-awditur qed jgħid li għas-snin 1997 u 1998 sab diversi mankanzi x’ħin kienu jiġu assessed ir-returns tas-self-employed. U fil-fatt  dan huwa veru għaliex dak iż-żmien, bħalma għedna, id-dipartiment kien qiegħed fi stat li ma setax ilaħħaq ma’ dawn l-affarijiet, pero` fl-1999 il-burden ta’ l-assessment formali waqa’ għal fuq it-taxpayer, u allura mill-year of assessment 1999 il-kummissarju kulma kellu jagħmel kien li jaċċetta bil-liġi l-assessment li jagħmel it-taxpayer imbagħad noħorġulu dak li aħna nsejħulu t-tax statement li m’huwiex l-assessment imma huwa sempliċement rendikont abbażi ta’ dak li qed jibgħat it-taxpayer innifsu.  

Id-differenza bażika u kbira f’dan hija li filwaqt li pre-1999 il-kummissarju kien joħroġ assessment wara li kien jiċċekkja r-return tat-taxpayer, din id-darba ma kienx isir hekk u allura aħna bdejna naċċettaw id-dikjarazzjoni ta’ kif jagħmel it-taxpayer de facto.  Aħna niedħu dak li jniżżel it-taxpayer bħala de facto u noħorġulu tax statement, pero` dan ma jfissirx li m’għandniex niċċekkjaw id-dettalji li jibgħat it-taxpayer; meta d-data tiġi captured aħna nieħdu nota ta’ dak kollu li jkun niżżel it-taxpayer fuq it-tax return tiegħu, din id-data tiġi inputted fis-sistemi tagħna, anke jekk ma jibgħatx data nkunu nafu, u eventwalment dawk ir-returns kollha jiġu passed through the system li mbagħad tidentifikahom skond numru ta’ kriterji biex later on jiġu ċċekkjati u jekk ikun hemm bżonn, wara li ssir investigazzjoni, jintbagħtilhom assessment formali min-naħa tal-kummissarju.   Dan bażikament huwa l-mod ta’ kif l-oneru ta’ l-assessment ġie shifted minn fuq il-kummissarju għal fuq it-taxpayer.  

  IS-SUR CARMEL CONTI (Director, Tax Audits, Department of Inland Revenue):  Mr Chairman, kieku kellna naqbdu r-rakkmandazzjonijiet ta’ l-awditur, insibu li għalkemm mingħajr dubju huma tajbin, ħafna minnhom ġew rendered irrelevant minħabba t-tibdil fis-sistema nnifsiha.   Per eżempju, ir-rakkmandazzjoni li għandha tiġi ntrodotta sistema ta’ rotazzjoni ta’ l-assessments, jiġifieri li the same taxpayer is to be assessed by the same assessor for two consecutive years, illum hija rrelevanti, fis-sens li peress li l-assessement innifsu spiċċa u m’għadux isir aktar assessment imma self-assessment, allura mhux il-każ li tqabbad assessur biex jagħmel assessment ta’ taxpayer partikolari għal sentejn konsekuttivi.   

Rakkmandazzjoni oħra tgħid li l-assessments għandhom jiġu raised after viewing past returns.  Hawnhekk ukoll, meta jsir it-tax audit u jiġi picked każ u jgħaddi mill-audit, id-dipartiment mhux se jara biss ta’ dik is-sena, imma jara wkoll tas-snin passati, għalkemm kemm jista’ jkun ma mmorrux lura ż-żejjed imma nippruvaw immissu s-snin li jaqgħu taħt is-self-assessment.  Jekk it-tax audit tkun saret fis-sena 2000 m’hemmx dubju li naraw tas-snin ta’ qabel u ħarġu - naturalment ma nistax nagħti l-informazzjoni hawnhekk - kontijiet addizzjonali anke għas-snin li kienu jiġu qabel.  

Rakkmandazzjoni oħra hija dwar il-mod kif jiġu assessed il-partnerships.  Huwa veru li meta nagħmlu dawn l-assessments aħna nassessjaw partner wieħed u ma nassessjawx lill-partners l-oħrajn għar-raġuni li forsi f’dak il-mument ma jkunx dejjem possibbli li wieħed isib il-files tal-partners l-oħrajn.  Nafu li fiha nnifisha din is-sistema m’hijiex tajba u aħna nixtiequ nirranġawha speċjalment meta nafu li l​-partnerships qegħdin jiżdiedu u mhux jonqsu.  Irrid infakkar hawnhekk li qegħdin nitkellmu fuq dawk il-partnerships li aħna ngħidulhom “irregolari”, mhux għax hemm xi ħaġa ħażina fihom, imma minħabba Ii ma jkunx hemm skrittura jew kuntratt li jirregolahom.  

Imbagħad hemm ir-raba’ rakkmandazzjoni.  Nerġa’ ngħid li  ħafna minn dawn ir-rakkmandazzjonijiet isiru meta jsir tax audit fuq negozju, jiġifieri aħna nitolbu li jinġab it-trading and profit and loss account jekk ma jkunx hemm u naraw ukoll jekk ikunx hemm opening stock.  Kieku l-NAO kellu jara t-tax audit cases li kellna jsib li dawn l-affarijiet kollha saru għalkemm nerġa’ ngħid li ħafna mir-rakkmandazzjonijiet illum il-ġurnata huma outdated minħabba li s-sistema nbiddlet.  

L-istess jista’ jingħad għall-VAT.  Id-dipartiment tagħna għandu d-data tal-VAT għalkemm jista’ jkun li hemm xi differenzi minħabba li l-perijodi tagħna huma differenti minn tagħhom għaliex tagħna jibdew minn Jannar.   

Jien naħseb li l-unika rakkmandazzjoni li nħossu li nistgħu nagħmlu xi ħaġa dwarha u li l-kummissarju diġa` kkommetta ruħu dwarha hija li nindirizzaw aħjar il-kwestjoni tal-partnerships, pero` dwar dan jista’ jitkellem aħjar is-segretarju permanenti.  Irrid ngħid pero` li din is-sena konna qed nippruvaw inżidu n-nies għaliex huwa inutli li jkollok a tax audit section imbagħad ma jkollokx ċertu numru ta’ nies li jkunu trained u kapaċi jindunaw b’ċerti affarijiet u kapaċi jistaqsu ċerti mistoqsijiet.   Bħalissa n-numru ta’ tax auditors li qegħdin jagħmlu dan it-tip ta’ xogħol huwa wieħed żgħir ħafna u x-xewqa tagħna hija li nilħqu n-numru partikolari li għandna f’moħħna permezz ta’ call for applications, l-ewwel għan-nies li diġa` qegħdin jaħdmu fis-servizz pubbliku, imbagħad jekk ikun hemm bżonn anke għan-nies minn barra.

 THE CHAIRMAN:    Taħsbu li t-target tagħkom ikun attainable fuq livell prattiku?  

  IS-SUR CARMEL CONTI:   It-target tat-tax audits huwa li jżid il-livell ta’ compliance fil-pajjiż.  Idealment ….

  THE CHAIRMAN:   Sur Conti, kien kont qed nirriferi għall-manpower mhux għall-achievements ta’ l-uffiċċju. 

  IS-SUR JOSEPH SCICLUNA:  Mr Chairman, effettivament wieħed irid jara dan fil-kuntest tal-manpower planning report li sar fl-Inland Revenue Department fejn apparti l-bżonn li jiġu engaged dawk li qed jissejħu tax jew revenue officers, kienet tinvolvi wkoll bidliet at the top.  Effettivament sa ftit ilu lanqas kien hemm direttur responsible for tax audits.   Illum hemm direttur responsabbli for tax audits, li huwa s-Sur Conti,  u kkreajna wkoll pożizzjoni ta’ assistent direttur fl-istess uffiċċju biex insaħħu the top structures. Pero` the  top structures waħedhom mhux biżżejjed.  Aħna ħriġna wkoll call interna for the engagement of tax officers fejn tlabna li dawn  ikollhom minimum “A” level in accountancy pero` ir-response kienet fqira.  Jien ma nafx kemm baqa’ minnhom li setgħu jiġu recruited imma żgur li tgħoddhom fuq idejn waħda.  Issa ħarġet jew waslet biex toħroġ call oħra li fuq l-insistenza ta’ l-MPO and  contradictory to our advice reġgħet kienet call interna.  Jien naħseb li the next step, wara li naraw kif se mmorru b’din it-tieni internal call, hija li toħroġ an external call fejn forsi allura l-catchment ikun ikbar u nkunu nistgħu nsolvu xi ftit il-problema.

  THE CHAIRMAN:   Nirringrazzjak.  Hemm iżjed kummenti fuq din l-item?  L-Onor. Mangion.

  ONOR. CHARLES MANGION:  Meta rriferejt għall-partnerships li ssejħulhom “irregular” nassumi li ma  kontx qed tirriferi għal dawk il-partnerships li huma reġistrabbli taħt il-Companies Act imma għal dawk li huma civil partnerships, bħal uffiċċji legali, eċċ. F’każ bħal dan, jekk intom tkunu ħdimtu r-return ta’ partner wieħed minnhom, doesn’t it follow li l-partners l-oħra suppost ikunu fuq l-istess livell?  Nimmaġina li xi profit sharing agreement dejjem ikun hemm bejniethom jew inkella jkunu kkunsidrati bħala equal partners.  

  IS-SUR CARMEL CONTI:   Bis-sistema li għandna llum tat-tax audits, jekk jitla’ wieħed mill-partners, awtomatikament il-partner tiegħu jidħol ukoll bħala audit case.  Bis-sistema ta’ qabel ma kienx isir hekk imma llum hekk qed isir. 

  ONOR. CHARLES MANGION:  Meta qed tgħid “audit case” jiġifieri biex tagħmlu l-assessment?

  IS-SUR CARMEL CONTI: Kif tafu, fil-passat ġieli ħarġu assessments -  anke minħabba n-numru kbir li kien hemm bżonn isir u anke minħabba li kienu jsiru ċertu numru ta’ snin wara – li forsi llum il-ġurnata ġew challanged fil-qorti, eċċ.  Biex tiġi evitata dik il-problema, illum il-ġurnata ma jsirx assessment, ċioe` l-assessment għadu jsir imma jekk aħna niftħu tax audit fuq każ partikolari u ma naqblux, allura jkollna nagħmlu assessment uffiċjali, pero` l-assessment huwa l-eċċezzjoni u mhux ir-regola.   

Meta nkunu qed nagħmlu assessment fuq partnership, isir jew ma jsirx assessment fuq il-partners l-oħra jiddependi mir-raġuni għaliex il-partner partikolari jkun tela’ għall-audit.  Jekk dan ikun tela’ għall-audit minħabba li ma ddikjarax xi imgħaxijiet, allura ma jkunx il-każ li toqgħod tara l-partner tiegħu x’inhu u x’ma huwiex, imma jekk ir-raġuni kienet minħabba n-negozju jew il-professjoni tiegħu, allura f’dak il-każ il-partner l-ieħor jitla’ wkoll.  

  ONOR. CHARLES MANGION:   Imma dawn it-tip ta’ partnerships huma rikjesti li jibagħtu profit and loss account.  Meta tagħmlu assessment intom tagħmluh fuq dak jew titqies ir-return tagħhom individwalment?

  IS-SUR CARMEL CONTI:   Il-partnership qatt ma jiġi assessed; il-partnership jibgħat il-profit and loss account, għandu formola għalih, pero` imbagħad jiġu assessed il-partners individwalment skond ix-share of profit tagħhom. 

  ONOR. CHARLES MANGION:   F’paġna 198 tar-Rapport ta’ l-Awditur qed jingħad li mis-self-employed kien hemm 64% li ddikjaraw inqas minn Lm4,000, 12.8% li ddikjaraw bejn Lm4,550 u Lm6,000 u jibqa’ sejjer hekk, iktar ma tkun għolja l-income bracket inqas huma n-nies li jiddikjaraw; voldieri hemm kriżi fis-self-employed.   Tistgħu tgħidulna dawk l-64% mil-liema kategoriji huma komposti, jekk humiex professionals jew nies li għandhom trade jew ħaġa oħra?

  IS-SUR CARMEL CONTI:  Hawnhekk m’għandniex din l-informazzjoni imma nistgħu nibagħtuhielkom.  Jekk m’iniex sejjer żball fil-budget speech ta’ l-2000 il-Ministru tal-Finanzi kien ippreżenta statement fejn fih kien hemm kategorizzati l-attivitajiet kollha u kienu wkoll broken down.  

  ONOR. CHARLES MANGION:   Bil-permess tal-Kumitat nitlob li jkollna din l-informazzjoni.  

  THE CHAIRMAN:   Hawn iżjed kummenti?  L-Onor. Cilia.

  ONOR. JOE CILIA:    Mr Chairman, nirriferi għall-paġni 200 u 201 fejn qed jingħad li f’ittra li ntbagħtet lill-NAO, datata 19 ta’ Novembru, 2001, kien intqal li għalkemm id-dipartiment ikkonsidrah impossibbli li jeżamina xi returns fid-dettall, meta kien qiegħed jara l-assessments xi defiċjenzi jew differenzi li seta’ kien hemm kellhom jiġu rectified fil-futur.  Tista’ tikkummenta dwar jekk fil-fatt id-dipartiment ikkorreġiex is-36 assessment li kien hemm ta’ l-1997, u l-41 ta’ l-1998 li ntqal li ġew assessed as declared by the taxpayer when in fact they needed adjustments in their income levels?

  THE CHAIRMAN:  Is-Sur Conti.

  IS-SUR CARMEL CONTI:  Ma jidhirlix, pero` fuq din iktar kien ikun jista’ jwieġbek il-kummissarju nnifsu.  GĦandi l-impressjoni li le -  u naħseb li hija impressjoni korretta - minħabba li minn dik is-sena ‘l hawn, iktar intfajna fuq is-snin ta’ stima 1999 u ta’ wara, milli fuq ta’ qabel.  Jiġifieri jekk ġew picked dawn l-istess persuni għas-snin ta’ wara, iva, pero` jekk le, ma naħsibx.  Pero` nerġa’ ngħid li ma nistax inwieġbek b’ċertezza dwar dan.  

  ONOR. JOE CILIA:   Mela nitlob li l-mistoqsija tiġi mgħoddija lid-dipartiment u jkun jista’ jingħatalna tagħrif iktar preċiż.

  THE CHAIRMAN:  Iżjed kummenti?  L-Onor. Mangion.

  ONOR. CHARLES MANGION:  F’paġna 192 hemm riferenza għan-nuqqas ta’ kommunikazzjoni bejn l-Inland Revenue Department  u l-VAT Department.  Peress li jekk m’iniex sejjer żball anke bil-liġi, il-kunfidenzjalita` bejn dawn iż-żewġ dipartimenti hija waived, jiġifieri they can exchange information bejn dipartiment u ieħor, x’inizjattivi ttieħdu biex dan in-nuqqas ta’ komunikazzjoni jew inkella forsi hitches li kien hemm, jitjiebu jew jiġu eliminati?

  IS-SUR CARMEL CONTI:  Normalment l-informazzjoni li l-VAT Department jgħaddi lid-dipartiment huwa dwar x’turnover kien hemm, eċċ.  Dik hija available, jiġifieri minn dan ir-rigward ma nħossux li hemm nuqqas ta’ komunikazzjoni.

  ONOR. CHARLES MANGION:  Tista tiddentifika l-areas fejn seta’ kien hemm lack of communication? 

  IS-SUR CARMEL CONTI:  Naħseb iktar jistgħu jgħidulna min-naħa  ta’ l-NAO. 

  THE CHAIRMAN:  Is-Sur Galea. 

  IS-SUR JOSEPH G. GALEA (Awditur Ġenerali): Bil-permess tiegħek, Mr Chairman, hawn preżenti is-Sinjura Tonna li qiegħda taħdem fuq dan ir-report u forsi tista’ tgħaddi xi ftit background information fuq dik ir-rimarka.

  MS VANNESSA TONNA (Principal Auditor, NAO): Meta kkummentajna dwar il-lack of communication konna qegħdin nirriferu għall-fatt li sibna każijiet fejn fil-VAT returns jgħidu li kien hemm ċertu turnover, meta fl-income tax return jiddikjaraw a nil turnover.  Jiġifieri naħseb li għalkemm l-informazzjoni hija available, għandna r-riservi tagħna  dwar kemm qiegħda tiġi wżata min-naħa tad-dipartiment; l-informazzjoni trid tiġi mqabbla.  

  IS-SUR CARMEL CONTI:  Jiġifieri forsi l-punt mhux li m’hemmx komunikazzjoni, għax komunikazzjoni hemm,  imma kemm id-dipartiment tagħna juża’ din l-informazzjoni f’kull każ.   Irrid ngħid li huwa mpossibbli li aħna nagħmlu audit ta’ kull każ -  l-Amerika jagħmlu audit ta’  1.3% tar-returns – pero` fil-każi kollha li jitilgħu, għandna l-informazzjoni u nużawha.  Dan apparti mill-fatt li kif diġa` għedna, hemm accounting periods differenti.  Jekk imbagħad qed nirriferu għas-snin li jiġu qabel, allura iva, naħseb li d-dipartiment m’użax biżżejjed dik l-informazzjoni.

  THE CHAIRMAN:  Hawn iżjed kummenti?  Jidher li m’hawnx u għalhekk nistgħu nagħlqu l-item fuq l-Inland Revenue Department.  Nirringrazzja lis-sinjuri preżenti u b’hekk nistgħu ngħidu li kkonkludejna d-diskussjoni fuq l-items li konna identifikajna bil-quddiem dwar ir-Rapport ta’ l-Awditur Ġenerali għas-sena 2000.  Nirringrazzja lil kulmin ħa sehem fid-diskussjoni fl-analisi ta’ dan ir-rapport u ngħaddu għall-item li jmiss.  

COVERAGE MINN STAZZJONIJIET TELEVIŻIVI

  THE CHAIRMAN:  Mingħajr ma noqgħod nieħu ħafna mill-ħin ta’ dan il-Kumitat, infakkar li f’dawn l-aħħar ġimgħat, tfaċċat id-drawwa li at short notice jew at no notice at all jitfaċċaw stazzjonijiet televiżivi  biex jagħmlu coverage tal-parti inizjali tal-laqgħa.  Dan il-Kumitat kien talab ruling mill-House Business Committee biex jara kif għandu jipproċedi.  

Milli jidher il-House Business Committee rrifera lill-gruppi parlamentari taż-żewġ partiti rappreżentati fil-Parlament, u in summary jidher li l-orjentament prinċipali kien li jħalli lil dan il-Kumitat jirregola lilu nnifsu sakemm ikun hemm qbil unanimu fl-implimentazzjoni tad-deċiżjoni, jiġifieri li jkun hemm proċedura stabbilita, jekk jista’ jkun li tkun unanima bejn il-Membri.  

Fid-dawl tal-laqgħa li kien se jkollna llum u fid-dawl tal-fatt li kienet se tkun an agenda item, jien tlabt lill-Mrs. Brincat, is-segretarja, biex tikkuntatja lill-Membri ta’ dan il-Kumitat u fil-fatt s’issa kelli feedback bil-miktub mingħand l-Onor. George Hyzler.  Ovvjament dan ma jfissirx li se nisimgħu l-opinjoni tiegħu biss, pero` naħseb li jkun tajjeb li nwassal il-feeling tal-kollega tiegħi l-Onor. George Hyzler fuq din il-proposta tal-coverage mill-local television stations kemm ta’ l-Istat kif ukoll privati.  

L-Onor. Hyzler qiegħed jgħid li ma jarax raġuni għaliex għandna niddipartixxu mill-prattika adotatta mill-Kamra tar-Rappreżentanti li tagħmel prohibiting l-iffilmjar tas-sessjonijiet, iżda min-naħa l-oħra qiegħed jgħid li jekk il-Kumitat jaqbel, ovvjament din il-prohibition tkun tista tiġi waived jew lifted f’ċirkostanzi eċċezzjonali abbażi ta’ policy li tiġi pre-determined mill-PAC innifsu.  

L-Onor. George Hyzler mhux qiegħed hawnhekk bħalissa pero` xorta waħda nista’ nieħu l-opinjoni tal-Membri preżenti, dwar xi jqisu bħala ċirkostanzi eċċezzjonali li jistgħu jwasslu biex dan il-Kumitat ikun lest li jilliftja l-ban jew prohibition li hemm eżiżtenti fuq il-filming ta’ dawn l-istazzjonijiet.  

L-Onor. Gatt.

  ONOR. AUSTIN GATT (Ministru għall-Ġustizzja u Gvern Lokali):   Mr Chairman, bażikament il-pożizzjoni ta’ din in-naħa hija li aħna Kumitat tal-Kamra u għalhekk m’għandniex inkunu la aktar avvanzati minn dak li tagħmel il-Kamra u lanqas iktar retrogradi minn dak li tagħmel il-Kamra.  Il-Kamra prattikament tirregola ruħha skond l-okkażjonijiet li jqumu.  Il-prinċipju huwa li s-seduti ma jiġux televised jew recorded, lanqas partijiet minnhom, ħlief eċċezzjonalment meta jkun hemm ftehim fil-Kamra.  Jien naħseb li mingħajr ma noqogħdu niddefinixxu minn issa liema huma dawk l-eċċezzjonijiet, għandna nħalluha kif inhi fil-Kamra u la taħdem fil-Kamra għandha taħdem hawn.  

  THE CHAIRMAN:   Pero` naħseb li xorta waħda rridu ngħaddu xi forma ta’ linja gwida li tiġi kkomunikata lill-media.  Jiġifieri ċ-ċirkostanza eċċezzjonali se niddeterminawha aħna bħala Kumitat, on a case by case basis.  

  ONOR. AUSTIN GATT:  Bażikament qegħdin ngħidu li jekk xi Membru hawnhekk jaħseb li jkun hemm okkażjoni fejn ikun tajjeb li nistiednu lill-istampa biex tiġi allura ngħidu lilek, Mr Chairman - at the end of the day dejjem qbilna hawnhekk - u ngħidulek li jidhrilna li din id-darba forsi jkun tajjeb li ngħaddu mozzjoni.  Jekk inti jidhirlek - u fl-opinjoni tiegħi aħna nħallu ħafna fid-diskrezzjoni taċ-chairman - li jkun utli, bejn soundings li tieħu unofficially, li wieħed iressaq għall-mozzjoni,  iressaqha u jekk le noqgħodu għal dak li tgħid int.  

  THE CHAIRMAN:  Jien għandi an open mind fuq din.   Aktar kummenti?   L-Onor. Mangion.

  ONOR. CHARLES MANGION:  Naħseb li piu` o meno jien nabbraċċa l-istess opinjoni ta’ l-Onor. Gatt; l-unika ħaġa li forsi wieħed ikun tajjeb li jikkunsidra hija li meta jkun hemm xi talba biex tiġi filmed xi parti mil-laqgħa, l-istazzjonijiet kollha jiġu avvżati b’dan.  Minħabba f’hekk allura naħseb li jkun importanti li d-deċiżjoni tittieħed ftit taż-żmien qabel ma attwalment ikun hemm il-laqgħa ħalli ħadd mill-istazzjonijiet ma jiġu preġġudikati.  

  THE CHAIRMAN:  Fil-fatt f’nota li diġa` ċċirkolajt, jien issuġġerixxejt -  dejjem subject to agreement - li t-talba għandha tkun għandna mill-inqas 48 siegħa qabel il-laqgħa għaliex ma nħossx li għandna nieħdu deċiżjoni there and then.  Jien naħseb li dan ikun tajjeb anke għas-segretarja stess li tkun trid tikkuntattja lill-membri individwalment.  Hawn qbil dwar dan?   Il-Ministru.

  ONOR. AUSTIN GATT:  Naqbel perfettament u nżid biċċa oħra.  Jien naħseb li għandna ndaħħlu l-prattika ukoll li kif il-media ma tiktibx lill-Ispeaker biex tagħmel recording ta’ xi seduta, lanqas m’għandha tikteb lill-Kumitat għal talba simili.  Naħseb li għandna nkunu aħna bejnietna li niddeċiedu meta għandna nistiednu lill-istazzjonijiet televiżivi u meta m’għandniex nistednuhom għaliex inkella niġu fil-pożizzjoni fejn wieħed jilgħab lill-ieħor.  Jiġifieri, Mr Chairman,  jien naħseb li m’għandux ikun  hemm talbiet għal filming ta’ dan il-Kumitat; meta jidhrilna aħna nitkellmu miegħek u inti imxi kif jidhirlek. 

  THE CHAIRMAN:  Jekk hawn qbil jien nissuġġerixxi li s-segretarja tidentifika l-istazzjonijiet televiżivi lokali, kemm statali kif ukoll dawk privati, u tibgħatilhom kopja tal-proceedings tad-diskussjoni li kellna fuq din l-item ħalli kulħadd ikun jista jirregola l-pożizzjoni tiegħu u jkun jaf fedelment x’inhu t-thinking ta’ dan il-Kumitat.  Jien ma naħsibx li din għandha tkun item ta’ kontroversja;  fil-fatt sal-lum qatt ma kienet u għalhekk naħseb li tajjeb li niggwidaw lil ħaddieħor biex ikun jaf li m’għandux joqgħod jagħmel talbiet individwali imma għandu jkun il-Kumitat innifsu li jqanqal l-okkażjoni meta jħoss il-ħtieġa.  Qiegħed neħodha li hawn qbil dwar dan għalhekk nirringrazzja lil kulħadd għall-kontribut tiegħu fuq din l-item ukoll u ngħaddu għall-item li jmiss.

RAPPORTI ANNWALI U STQARRIJIET FINANZJARJI TA’ L-AWTORITA` TAX-XANDIR GĦAS-SNIN 1999 AND 2000; ESTIMI TA’ L-ISTESS AWTORITA` GĦAS-SNIN 2001 U 2002; U RAPPORT ANNWALI TA’ L-2001.

  THE CHAIRMAN:  Ġejt informat li ċ-chairman tal-Malta Broadcasting Authority ma setax jattendi mill-bidu għax għandu xi attivita` għand il-President tar-Repubblika.  Biss kien hemm talba – li jien mal-ewwel ilqajt -  li jattendi minfloku ċ-chief executive u forsi aktar tard ikun jista’ jingħaqad magħna ċ-chairman innifsu.  Nistieden għalhekk liċ-chief executive u lil xi uffiċjali oħrajn li jħoss li għandhom jassistuh sabiex jingħaqdu magħna.  

Dr. Kevin Aquilina ħa postu madwar il-mejda.

  THE CHAIRMAN:   Nibda biex ngħid li kellna l-vantaġġ li proprju din il-ġimgħa l-Prim Ministru qiegħed fuq il-Mejda tal-Kamra l-aħħar report ta’ l-2001, jiġifieri nistgħu ngħidu li se nkunu up-to-date għal erba’ snin finanzjarji.  L-osservazzjoni li xtaqt nagħmel tmur għar-research and communication expenses li hemm fil-profit and loss account.  Filwaqt li fis-sena 2000 il-Broadcasting Authority nefqet inqas minn Lm2,000, is-sena li għaddiet nefqet ‘il fuq minn Lm32,000.  Veru li hawnhekk qed jingħad li dawn kienu fuq seminars u conferences, imma xtaqt li l-uffiċjali tal-Broadcasting Authority jelaboraw ftit iktar fuq dan minħabba l-qabża pjuttost sostanzjali li kien hemm fuq din l-item.

  DR. KEVIN AQUILINA (Chief Executive, Malta Broadcasting Authority):  Dak l-ammont ta’ Lm32,309 qiegħed ikopri bażikament żewġ konferenzi li saru s-sena li għaddiet, waħda tal-Mediterranean network of regulatory authorities u l-oħra tal-European platform of regulatory authorities.  L-awtorita` tax-xandir hija membru kemm ta’ dawn iż-żewġ għaqdiet kif ukoll tal-Commonwealth Broadcasting Association u tal-European Broadcasting Union u s-sena li għaddiet l-awtorita` organizzat dawn iż-żewġ konferenzi.

  THE CHAIRMAN:  Fin-notes to the financial statements n-nefqa kapitali hija maqsuma fi tnejn; għandek in-nefqa kapitali li ġiet awtorizzata mill-awtorita` imma għadha ma ġietx contracted u għandek nefqa kapitali li ġiet contracted imma għadu ma sarx provvediment għaliha fil​-financial statements.  Nistgħu ningħataw xi indikazzjoni rigward il-Lm143,700 capital expenditure awtorizzata imma not yet contracted li kien hemm għall-2001?  Għaliex jekk qed nifhem sew, għal dak li huwa bini ta’ l-istudios, dan kellu jiġi staggered over a three year period, jiġifieri l-Lm150,000 kellhom ikunu Lm50,000 kull sena.
  DR. KEVIN AQUILINA:  Bażikament dak l-ammont jirrappreżenta tliet proġetti li għandha l-awtorita` li wieħed minnhom huwa t-torri tat-trażmissjonijiet li hemm fil-Għargħur u li l-awtorita` hija inkarigata minnu.  Fil-fatt ħriġna tender, din ingħalqet  u bħalissa l-awtorita` qiegħda tistenna li jiġi l-konsulent tagħha dwar is-security u jagħmel representation dwar l-għaxar tenders li rċeviet. 

Dawn it-tenders huma biex tiżdied is-sigurta` fit-torri tal-Għargħur, jiġifieri biex jiġu stallati cameras u affarijiet bħal dawn.   L-awtorita` qiegħda tagħmel budget ta’ madwar Lm25,000 għas-security fit-torri tal-Għargħur u madwar Lm80,000 għall-maintenance ta’ l-istess torri.  It-torri ilu jeżisti sa mill-1961 u l-awtorita` ħaditu over madwar tliet snin ilu meta ħadet over il-master antenna.  Il-master antenna kienet ġestita minn kumpannija tal-gvern, Master Antenna Company Ltd., imma issa l-awtorita` ħarġet tender bl-iskop li jsir maintenance tiegħu.

It-tielet komponent ta’ dik iċ-ċifra huwa l-IT.   L-awtorita` f’dawn l-aħħar tliet snin kienet bdiet proċess biex tikkomputerizza s-sistema tagħha.  Din qsamniha fuq tliet fażijiet.  L-ewwel fażi, li diġa` tlestiet, kienet tirrigwarda l-istallazzjoni tan-network fejn għamilna t-trunking u daħħalna s-servizzi ta’ l-e-mail u l-internet, it-tieni fażi, li wkoll għadha kif tlestiet, kienet tirrigwarda l-istallar ta’ software apposta għad-dipartiment tal-monitoring, u issa ninsabu għaddejjin bit-tielet fażi pero` dwar dan għadna qegħdin niċċekkjaw fuq it-teknoloġija.  

L-idea ta’ din it-tielet fażi hija li nippruvaw nirrekordjaw il-programmi kollha - l-awtorita` tirrekordja l-programmi kollha li jixxandru minn stazzjonijiet nazzjonali, kemm tat-televiżjoni kif ukoll tar-radju, biex tkun tista’ tagħmel monitoring tagħhom -  fuq DVD minflok fuq cassettes normali għaliex b’hekk inkunu nistgħu naqtgħu ħafna mill-ispejjeż rikorrenti li għandna.  Fil-fatt is-sena li għaddiet xtrajna apparat biex nirrekordjaw il-programmi tar-radju fuq DVD.  Permezz ta’ hekk illum nistgħu nirrekordjaw programmi ta’ jumejn sħaħ ta’ 13-il stazzjon tar-radju fuq diska waħda fejn qabel konna nonfqu ammonti kbar biex nixtru kemm cassettes ta’ l-awdjo kif ukoll cassettes tal-video.
Irrid ngħid pero` li għadna m’aħniex daqstant avvanzati fis-sistema; qegħdin nistennew rapport minn konsulenti tagħna ta’ l-IT, Price Waterhouse Coopers, biex naraw jekk nistgħux naslu li nirrekordjaw anke programmi tat-television għaliex għalissa t-teknoloġija ma tantx hija daqshekk avvanzata biex nistgħu nirrekordjaw direttament fuq DVD.   

  THE CHAIRMAN:   Nirringrazzjak.  Aktar kummenti?  L-Onor. Cilia.

  ONOR.  JOE CILIA:    Xtaqt nistaqsi xi ħaġa rigward il-kwestjoni tal-logging tal-programmi tat-televiżjoni u tar-radju.  Kemm hija kbira l-librerija, fis-sens kemm jinżammu logging tapes, u min hu responsabbli għal din l-istess librerija?  

  DR. KEVIN AQUILINA:    L-awtorita` m’hijiex obbligata bil-liġi li żżomm logs tagħha.  Fil-fatt il-liġi tagħmel obbligu fuq l-istazzjonijiet tat-telviżjoni u tar-radju kollha, kemm dawk nazzjonali kif ukoll tal-komunita`, biex iżommuhom sa massimu ta’ 90 ġurnata.  Jekk imbagħad ikun hemm talba għal fini ta’ qorti, naturalment il-cassette jibqa’ jinżamm.   Aħna min-naħa tagħna nżommuhom for internet consumption jew inkella għaliex ikun hemm xi ħadd li jkun għamel xi kawża ta’ libell, jiktbilna minn qabel u aħna nipproduċu l-cassette bħala vera kopja ta’ dak li jkun ġie mxandar.   

Illum il-ġurnata l-cassettes li għandna jmorru lura għal madwar tliet snin. Aħna nixtiequ nżommu dawn il-cassettes bħala record għal min ikun qed jagħmel xi studju pero` l-problema hi li l-cassettes li qegħdin nixtru m’humiex of a very good quality.  Bħalissa aħna qed nonfqu madwar Lm10,000 fis-sena f’cassettes għar-recording u kieku kellna mmorru għal cassettes ta’ kwalita` aħjar kien ikollna nonfqu ħafna iktar. Għalhekk qabel kont qed ngħid li nixtiequ li ninvestu f’xi teknoloġija li tkun ferm aħjar u inqas expensive, biex b’hekk inkunu nistgħu nżommuhom.  Pero` nerġa’ ngħid li l-awtorita` m’hijiex obbligata li żżomm il-cassettes, għalkemm jekk xi ħadd ikun irid jara xi wieħed aħna dejjem nagħtu din il-faċilita`. 

  ONOR. JOE CILIA:   U min hu responsabbli għaż-żamma ta’ din il-librerija?

  DR. KEVIN AQUILINA:    Librarian as such m’għandniex imma d-dipartiment tal-monitoring għandu  l-arkivju tiegħu u hemm skrivana fil-monitoring department li hija nkarigata milli żżommhom.   

  ONOR. JOE CILIA:    Il-monitoring li jsir huwa fuq reklami jew isir ukoll monitoring ta’ programmi b’kontenut politiku?

  DR. KEVIN AQUILINA:   L-awtorita` tirrekordja l-programmi kollha pero` dan ma jfissirx li narawhom kollha għaliex huwa mpossibbli biex tagħmel dan.  Wieħed irid iżomm quddiem għajnejh li llum għandna seba’ stazzjonijiet tat-televiżjoni Maltin li qed ixandru 24 siegħa kuljum, 13-il stazzjon nazzjonali tar-radju li jxandar 24 siegħa kuljum, 20 stazzjon tal-komunita` permanenti li ħafna minnhom ixandru għal ħafna sigħat u numru ta’ stazzjonijiet oħrajn tal-komunita` li jxandru għal xi okkażjoni partikolari, bħal per eżempju, fl-okkażjoni tal-festa tar-raħal.  Għalhekk l-awtorita` għażlet il-priorities tagħha u l-ewwel prijorita` li bdiet biha kienet li tara l-aħbarijiet u l-programmi ta’ ġrajjiet kurrenti. Ovvjament dan minħabba l-obbligu kostituzzjonali tagħha fejn jidħol il-bilanċ u l-imparzjalita`.

Apparti l-Kostituzzjoni, l-awtorita` hija marbuta wkoll bil-Broadcasting Act li fih hemm imsemmija numru ta’ programmi li l-awtorita` trid tara, fosthom it-tielet skeda tal-liġi tax-xandir, li bażikament tinkorpora l-Council of Europe u t-Tansfrontier Convention.  Għandna wkoll obbligi fejn jidħlu l-protezzjoni tal-minuri li l-liġi tax-xandir timponi ċerti obbligi dwarhom u fil-fatt hemm anke kodiċi dwar il-protezzjoni tal-minuri li l-awtorita` trid tara.  Jiġifieri bażikament irridu naraw il-programmi ta’ l-aħbarijiet, il-ġrajjiet kurrenti, programmi ta’ diskussjoni fejn jidħol reklamar, sponsorship u teleshopping u l-protezzjoni tal-minorenni.  

Naturalment l-awtorita` tirċievi wkoll ħafna complaints u jista’ jkun hemm complaints li ma jaqgħux taħt xi wieħed minn dawn l-areas imma li jkollna ninvestigawh u naraw xi jrid isir.  

  THE CHAIRMAN: Fir-rapport jintqal li l-applikazzjonijiet li kien hemm għal teleshopping channels kienu għadhom qegħdin jiġu proċessati.  Kien hemm xi żviluppi dwar dan, minn dak iż-żmien li nkiteb ir-rapport ‘il hawn? 

  DR. KEVIN AQUILINA:  Fil-fatt l-applikazzjonijiet  għadhom pendenti s’issa, u sal-ġimgħa li għaddiet irċevejna ittra fejn informatna li n-negozjati li kienu għadejjin bejn waħda mill-kumpanniji li applikat għal stazzjon simili u l-Melita Cable, fallew.  Iċ-chairman preċedenti kien għamel meeting fejn kien involva kemm lill-Melita Cable kif ukoll lill-kumpannija li applikat għal teleshopping channel biex nippruvaw naslu f’xi forma ta’ ftehim ħalli din il-liċenzja toħroġ.  Min-naħa tagħha l-awtorita` għamlitha ċara - u fil-fatt ktibna anke lill-Malta Communications Authority - li hija qablet mal-proposta ta’ l-Awtorita` tax-Xandir li channel li hemm bħalissa fuq il-cable li qiegħed jitrasmetti teleshopping Taljan jiġi supressed u minfloku jkun hemm teleshopping channel  Malti.  

Din kienet l-idea li l-awtorita` xtaqet Ii tiġi mwettqa u l-Malta Communications Authority qablet magħha.  Naturalment id-deċiżjoni finali m’hijiex la ta’ l-Awtorita` tax-Xandir u lanqas ta’ l-Awtorita` tal-Komunikazzjoni. Dawn iż-żewġ entitajiet jistgħu jirrikkmandaw lill-ministru responsabbli għall-communications, imbagħad jekk dan jaċċetta r-rakkmandazzjoni ovvjament din tiġi mplimentata.  Jiġifieri sa hemmhekk wasalna.  

Mill-banda l-oħra, l-istess emendi li għaddew mill-Parlament fis-sena 2000 qalu li fejn jidħol a teleshopping channel, il-Melita Cable m’hijiex obbligata li ġġorr l-istazzjon.  Per eżempju, fil-każ tas-Super 1, tan-Net u ta’ l-iSmash, li m’humiex teleshopping channels, il-Melita Cable bil-liġi tal-broadcasting kif ġiet emendata fis-sena 2000 bilfors trid iġġorrhom.  

Fejn jidħol it-teleshopping channel, il-Melita Cable tista’ titlob ħlas, u n-negozjati li fallew il-ġimgħa li għaddiet kienu appuntu minħabba nuqqas ta’ qbil dwar il-ħlas.  Issa l-ballun reġa’ ġie għand l-awtorita` u l-awtorita` trid tara kif se tagħmel biex tiżblokka s-sitwazzjoni.  

  THE CHAIRMAN: Grazzi.  Il-Ministru Gatt.

  ONOR. AUSTIN GATT:  Dr. Aquilina qiegħed nikkompara ftit l-accounts għas-sena 2000 kontra l-estimi għal din is-sena.  Huwa ovvju, anke jekk tara l-accounts ta’ qabel, li kemm l-income ta’ l-awtorita`, li hija madwar Lm420,000, kif ukoll id-depreciation, li hija ta’ madwar Lm60,000, huma pjuttost stabbli.  Hemm imbagħad varjazzjoni fl-ispejjeż amministrattivi għaliex minn kalkolu approssimattiv li għamilt jien, bejn l-attwali għall-2000 u l-istima għal din is-sena, dawn l-ispejjeż se jkunu żdiedu b’Lm98,000.  Jekk inħarsu lejn paġni 4 u 5 tar-rapport għas-sena 2000 insibu li minn dawn it-Lm98,000, Lm70,000 huma wages and salaries.  L-awtorita` kif tiġġustifika li minn loss ta’ Lm6,500 reġistrata fl-2000 għal stima li qiegħda tagħmel din is-sena fejn se titlef Lm110,000, din il-loss hija dovuta għax impjegat aktar nies? 

  DR. KEVIN AQUILINA: Le, din m’hijiex kwestjoni għax żdiedu l-impjegati, il-kwestjoni kienet għax sar il-ftehim kollettiv tal-gvern mal-unions u għolew is-salarji, u  peress li s-salarji tagħna huma l-istess bħal ta’ l-impjegati tas-servizz pubbliku, allura aħna kellna nżidu dawk l-ammonti biex niġu bħalhom. 

Bħala ammont ta’ impjegati nista’ ngħid li baqa’ l-istess u fil-fatt konna għamilna anke submissions mal-ministru tal-finanzi, biex il-vot ta’ Lm250,000 li kien jagħtina qabel, jitla’ għal Lm270,000.  Ovvjament ma konniex kuntenti li ngħatajna biss Lm20,000 biex nagħmlu tajjeb għaż-żidiet fis-salarji għax iż-żidiet kienu ferm iktar minn hekk, imma almenu wasalna għall-ftehim li nibdew ningħataw Lm270,000.   Fil-fatt l-ammont ta’ Lm250,000 li tingħata l-awtorita` huwa deċiż mill-Parlament, qiegħed fil-Broadcasting Act, u mill-1991 sal-lum dejjem żamm l-istess ammont.  

Nista’ ngħid li s-sena d-dieħla se jkollna aktar problemi għax se jonqos l-income minħabba deċiżjoni li ħa l-gvern, ċioe` li l-istazzjonijiet tal-public service ma jiġux liċenzjati mill-awtorita`.  Dan ifisser li l-awtorita` se titlef Lm5,000 f’license fee tal-Bronja. 

Apparti minn hekk, kien hemm deċiżjoni oħra li ħa l-gvern, u hemm anke regolamenti dwarha li ħarġu s-sena li għaddiet, li l-flus li l-Awtorita` tax-Xandir kienet tieħu għall-ġestjoni  ta’ channel 12 ma tibqax teħodhom u allura mis-sena d-dieħla l-awtorita` se titlef revenue ieħor ta’ Lm30,000.  Jiġifieri fuq dawn iż-żewġ counts l-awtorita`, mis-sena d-dieħla ‘l quddiem, se titlef  Lm35,000.  Dan apparti ż-żieda fis-salarji li diġa` semmejt.
  ONOR. AUSTIN GATT:  Jiġifieri tikkonferma li ż-żieda li hemm fis-salarji hija riżultat tal-benefiċċji li ħadu l-ħaddiema minħabba l-collective agreement li sar sentejn jew tliet snin ilu mal-gvern u li m’hemmx żieda ta’ impjegati ħlief għal wieħed ‘l hawn u ’l hemm?

  DR. KEVIN AQUILINA:  Bħala żieda fl-impjegati kien hemm biss żewġ clerks fil-monitoring department  imma l-bulk tal-costs m’hijiex dovuta għas-salarji taż-żewġ clerks li għandhom l-istess salarju ta’ clerk mal-gvern, imma hija dovuta għaż-żidiet li ngħataw minħabba l-collective agreement.

  ONOR. AUSTIN GATT:  Bejn wieħed u ieħor kemm hemm impjegati ma’ l-awtorita`?

  DR. KEVIN AQUILINA:  Hemm 29 impjegat full time.

  THE CHAIRMAN:  B’żieda ma’ li qal il-ministru dwar id-disparita` bejn  income and expenditure wieħed jista’ jara li fl-2001 l-income żdied b’6.9% filwaqt li l-expenditure spara ‘l fuq bi 18.12%. Dan qiegħed iwassal għal accumulated deficit ta’ aktar minn Lm0.125 miljun.  Naf li l-item li se nikkummenta fuqha m’hijiex waħda sostanzjali, imma meta wieħed jara li l-income mhux qiegħed jikber b’rata daqshekk sodisfaċenti …  Nixtieq nirriferi għar-rental fees receivable li fis-sena 2000 kienu jammontaw għal Lm34,000 filwaqt li fl-2001 niżlu għal Lm12,000.  Jien persważ  li hemm xi spjegazzjoni għal dan u forsi tista’ tgħidilna iktar bħala punt ta’ informazzjoni.

  DR. KEVIN AQUILINA:  Il-kaġun ta’ dak l-ammont huwa li kellna kwestjoni mal-Maltacom rigward l-ownership tat-torri tal-GĦargħur.  L-awtorita` sostniet li l-art fejn hemm it-torri kienet tagħha - u għandna l-kuntratti biex nippruvaw dan - għax meta telqu l-Ingliżi kien hemm il-liġi tat-transfer of foreign property li kienet tgħid li l-benefikat li kien hemm fuq l-art awtomatikament kellu jgħaddi lura għand sid l-art.  Il-Maltacom kienet qiegħda tikkontendi li hi ħallset għal nofs it-torri u allura nofs it-torri huwa tagħha, filwaqt li aħna konna qegħdin ngħidu li m’hemm l-ebda prova li l-Maltacom ħallset għal nofs it-torri u allura t-torri huwa tagħna.  

Biex nippruvaw insolvu din il-kwestjoni legali mingħajr ma mmorru l-qorti,  iltaqgħu l-avukati ta’ l-awtorita` u l-avukat tal-Maltacom, u wasalna għall-kompromess li l-Maltacom tagħti lill-awtorita` is-somma ta’ Lm30,000 u tirrinunzja minn dik il-ġurnata ‘l quddiem għal nofs l-ownership li hija allegatament kienet qed tgħid li għandha. Allura dħalna f’agreement fis-sens li l-Maltacom qiegħda tirrikonoxxi li jekk mil-lum ‘il quddiem tiġi biex, per eżempju, tistalla xi dixx trid tiġi għandna għall-permess u tħallas ukoll ir-rent tiegħu.  

  THE CHAIRMAN:  Iżjed kummenti?  Forsi l-Awditur Ġenerali xtaq jagħmel xi osservazzjonijiet?

  IS-SUR JOSEPH G. GALEA:  At this stage ma naħsibx li għandi x’nikkumenta.

  THE CHAIRMAN:  Ma jidhirx li hawn aktar kummenti.  Nixtieq ġenwinament nirringrazzja lill-uffiċjali tal-Malta Broadcasting Authority għall-mod informattiv li bih wieġbu għall-mistoqsijiet li kellna.  Jekk nimxu dejjem hekk fil-PAC meetings ma jkollniex għalfejn intawlu għaliex meta jkollok mistoqsija ċara u fl-istess ħin tweġiba diretta, wieħed aktar ikun jaf where he stands.  Għalkemm ma kenitx laqgħa twila, xorta nħoss li kienet fruitful – nittama li qed nitkellem għal sħabi wkoll u mhux għalija personali - u nirringrazzjakhom għall-kontribut li tajtu.  

Fis-7:35 p.m. il-Kumitat aġġorna.

